ТЭМА: Словы, блізкія па значэнні.
МЭТА: вучыць вызначаць  словы з блізкім значэннем

ЗАДАЧЫ: развіваць уменне распазнаваць лексічнае значэнне слова ў кантэксце, узбагачаць слоўнікавы запас вучняў праз падбор слоў з блізкім значэннем;выхоўваць сяброўскія адносіны паміж вучнямі.

ТЫП УРОКА: урок новых ведаў
АБСТАЛЯВАННЕ: падручнік “Беларуская мова” 2 частка, слоўнікі, карткі для работы ў парах, карткі для самаацэнкі, тлумачальныя слоўнікі, наглядны матэрыял (дрэва поспеху самаацэнкі).
I. Арганізацыйна-матывацыйны этап.
Прыём “Памяняемся месцамі”. Вучні становяцца ў круг, пасля чаго прапаную ім памяняцца месцамі: 
Месцы з вамі памяняе,

          Хто хоча ведаў больш, чым мае…

          У каго настрой аж да нябёсаў…

          Хто будзе добра працаваць…

          Хто не прыйшоў сюды гуляць.

Спадзяюся, што вы выканаеце свае  абяцанні .

II. Этап праверкі дамашняга задання.

· Для чаго нам патрэбны словы?
· Што з’яўляецца галоўным у кожным  слове? 

· Дзе  мы звычайна даведваемся пра  значэнне слова?

Гульня “Запоўні пропускі” (заданне на картках).  Вызначце слова  па яго лексічным значэнні.


· асноўная адзінка мовы.

· тое, што абазначае гэта слова.


                                 слоўнік, які тлумачыць значэнне незнаёмых слоў.
Растлумачце значэнне выдзеленых слоў.

Узаемаправерка і ўзаемакантроль. Ветліва скажыце свайму суседу па парце, што ў яго атрымалася добра, а што прыйшлося выправіць. Ацэнка работ на дрэве поспеху. Крытэрыі ацэнкі:

“зялёны лісток” – правільна;

“жоўты лісток“ –  некалькі памылак;

“чырвоны лісток“ – усё няправільна.
III. Этап актуалізацыі ведаў.

1. Франтальнае  апытванне.

· Калі ў канцы сказа ставіцца клічнік?

· Што ставіцца ў канцы сказа, які змяшчае паведамленне?

· Калі ў канцы сказа ставіцца пытальнік?

· Якія словы ў сказе з’яўляюцца галоўнымі?  На якія пытанні яны адказваюць?
2. Гульня “Навядзі парадак”. Навучэнцы працуюць з карткамі ў парах. 

 Задача: падзяліць тэкст на сказы; у канцы кожнага сказа паставіць патрэбны знак прыпынку; падкрэсліць словы, якія абазначаюць , пра што гаворыцца ў сказах і што  пра гэта гаворыцца. 

Якое раздолле летам у бары тут смела разгульваюць шустрыя вавёркі кружацца ля сваіх гнёздаў крыклівыя вароны дзесьці стукае па дрэве дзяцел  дзіўная музыка гучыць у бары

· Колькі атрымалася сказаў?
· Зачытаць сказы, у канцы якіх паставілі кропку, клічнік. Чаму?

· Назваць словы, якія абазначаюць , пра што гаворыцца ў сказах і што  пра гэта гаворыцца. 

     3.  Гульня “Ліхтарыкі”. Вызначце бяспечныя месцы ў словах з знаёмымі арфаграмамі.

          Растлумачце значэнне слова раздолле. (Працуюць з тлумачальным слоўнікам.) У класе арганізуецца дзяжурства па слоўніку. Кожны вучань без выключэння за год павінен пабываць у ролі дзяжурнага. Задача дзяжурнага па слоўніку: у любы момант па заданню настаўніка хутка знайсці патрэбнае слова і прачытаць яго значэнне, назваць “бяспечнае” месца ў яго вымаўленні і напісанні. 
РАЗДОЛЛЕ – шырокая вольная прастора.
БОР – стары сасновы лес.

Якія дрэвы растуць у бары? (Адказы дзяцей.)
На факультатыўным занятку “Вытокі роднай мовы” мы пазнаёміліся са значэннем слоў гай, бор, пушча, ельнік, дуброва. Якія дрэвы растуць у бары?

Самаацэнка работ. На дрэве поспеху з’яўляецца яшчэ адзін лісток, колер якога паведамляе на колькі правільна выканана заданне (крытэрыі глядзіце вышэй).

4. Хвілінка чыстапісання.

 Гульнявое практыкаванне, якое носіць характар спаборніцтва, ”Хуткая дапамога”. Заданне: трэба вылечыць “захварэўшую” літару. Адзін з вучняў выкарыстоўвае атрыбут медыцынскага работніка – белы какошнік з чырвоным крыжыкам. Ён выходзіць да дошкі і выпраўляе памылку ў напісанні літары а (дапісванне элемента палачка з закругленнем унізе), запіс літаразлучэнняў ам са ад ала ах фа
Настаўнік паказвае малюнак лісы, вучаніцы лясной школы Васі Вясёлкіна.

Задача: падпісаць малюнак (ліса). Як яшчэ называюць казачную гераіню?(зладзейка, падманшчыца)

а а а ам са ад ала ах фа

ліса зладзейка падманшчыца            
Перад выкананнем задання  папярэджваю  вучняў, што выбіраецца пераможца ў наступных намінацыях:самы акуратны, пісьмо без памылак. 
Самаацэнка работ на дрэве поспеху. Вызначэнне пераможцы ў намінацыях “Самы акуратны”, “Пісьмо без памылак”.
Гімнастыка для вачэй (трэнажор).
IV. Этап пастаноўкі вучэбнай задачы.

Зварот да малюнка лісы,  гераіні беларускіх народных  казак, мультфільмаў. З якой казкай пазнаёміліся на ўроку беларускай літаратуры? (Коцік, пеўнік і лісіца.)
Як інакш называюць лісіцу? Зачытайце словы ў сшытках  зладзейка, падманшчыца. Настаўнік дабаўляе шэльма і зачытвае значэнне гэтага слова ў тлумачальным слоўніку.

ШЭЛЬМА – нягодніца. Хітруха, махлярка. Так яе празвалі  за  паводзіны і ўчынкі. Адна гераіня, а называюць яе рознымі словамі, значэнне якіх аднолькавае ці блізкае, толькі  рознае па гучанні.
Гэта і ёсць тэма нашага ўрока. На ўроку мы ДАВЕДАЕМСЯ  пра словы з блізкім значэннем, але розным гучаннем,  НАВУЧЫМСЯ падбіраць да слоў словы з блізкім значэннем.

V. Этап засваення новых ведаў і спосабаў дзеянняў.
1. Работа з падручнікам с.60 пр.99(вусна).
Які можна зрабіць вывад?
2. Зачытванне лінгвістычных звестак с.60.
3. Чытанне тэксту ”Хто мы такія?”(падручнік,  пр.100).
Заданне: знайсці ў тэксце словы, блізкія па значэнні. Запісаць у сшытку.
4. Тлумачэнне значэння слова калЕктыў. Параўнанне меркаванняў вучняў з тлумачэннем слова ў падручніку. 
Гукавы аналіз слова: назваць кожны гук у слове, вызначыць колькасць складоў. Вызначэнне націскнога складу (тыў. )Запіс слова, падзел на склады.
Ці супадае вымаўленне і напісанне?  Вызначэнне небяспечнага месца (выдзяленне бяспечнага месца колерам або памерам). Ці можна праверыць напісанне слова?
Складанне з словам словазлучэнняў: дружны калектыў, маленькі калектыў, зладжаны калектыў, згуртаваны калектыў. Тлумачэнне значэння слоў згуртаваны і зладжаны. 
Уставіць у сказы словы, якія падыходзяць па сэнсе. 

У  … (калектыва) вялікая сіла.
Наш клас – дружны … (калектыў).
 ФІЗКУЛЬТХВІЛІНКА.
  5. Гульня “Знайдзі пару” .  Раздаюцца карткі са словамі, вучні павінны знайсці да свайго слова слова з  блізкім  значэннем і стаць парамі. Словы: воін, ельнік, салдат, лес, ісці, хіхікаць, крочыць, асілак,  баязлівец, смяяцца, заяц, здаравяк, пажар, агонь.
6. Работа з карткамі. Выразнае чытанне верша вучнямі.

Плыве ў блакіце белы бусел,

І луг квяцісты, як абрус.

А мы з табою – беларусы,

Радзіма наша – Беларусь!

Многа ёсць на свеце прыгожых краін і земляў. Толькі адна ў чалавека родная маці – адна ў яго і Радзіма.
Якімі словамі з блізкім значэннем можна замяніць слова Радзіма? Параўнайце, як гучаць дадзеныя словы на рускай  і беларускай мовах.
 Які вывад можна зрабіць?

Русский язык                                                    Беларуская мова

Родина                                                              Радзіма  

Отчизна                                                             Айчына

Отечество                                                          Бацькаўшчына

Састаўленне і запіс сказаў аб Радзіме. Растлумачце правапіс літар е, ё – я.
Самаацэнка работы на гэтым этапе. На дрэве поспеху  чарговы лісток, колер якога адпавядае правільнасці выканання заданняў.                                                      
VI. Этап інфармавання аб дамашнім заданні.

Пр.104, с.63.

Інструктаж па выкананні задання: выдзеленыя словы замяняем словамі блізкімі па значэнні. Карыстаемся словамі для даведкі.
VII. Этап падвядзення вынікаў урока.
З урокаў рускай  і беларускай мовы вы ведаеце, што адно слова можа абазначаць некалькі прадметаў, мы так гаворым пра …(словы, якія маюць многа значэнняў), а калі некалькі слоў абазначаюць адзін і той жа прадмет або адно дзеянне, то гэта словы …(блізкія па значэнні). 
· Якую ролю ў мове выконваюць словы з блізкім значэннем? (Пазбягаюцца паўторы слоў, мова багацейшая і прыгажэйшая.)
Калектыўна падбіраюцца словы з блізкім значэннем. Пры гэтым настаўнік называе слова, а вучні ў адказ яму – слова з блізкім значэннем. Напрыклад, дарога – … (шаша), гай – … (лес), работа – … (праца).
З мэтай праверкі засваення матэрыялу кожным вучнем раздаюцца лісточкі з наступным заданнем: злучыць лініямі словы з блізкім значэннем, якія запісаны ў слупкі. Падумайце і скажыце, ці ўсе словы з’яўляюцца блізкімі па значэнні? (Ціхі – шумны, раніца – вечар: словы з супрацьлеглым значэннем, тэма не вывучалася.)
невялікі                         буквар

азбука                           малы

дарожка                        глеба

зямля                            вечар

раніца                           сцяжынка

ціхі                                шумны
Праверка работ па ключы, запісаным на дошцы. Ацэнка работ.

Навучэнцы дзеляцца ўражаннямі  ад урока, называюць найбольш цікавыя моманты. Зварот да мэты ўрока, на  колькі дасягнулі яе.
Настаўнік. Вялікі дзякуй за  дружную работу, за ўменне слухаць, працаваць у камандзе.

VIII. Этап рэфлексіі. Прыём “Памяняемся месцамі”.
Вучні становяцца ў круг, пасля чаго прапаную ім памяняцца месцамі: 

Памяняйце зараз месцы,

Не сядзеў хто з вас на месцы…

Хто няшчыра працаваў…

А хто радасць атрымаў…

Каму ўрок творчым падаўся…

А каму – не спадабаўся… 

Хто стаміўся, больш не хоча…

Хто ж да працы шчэ ахвочы…

